
VENDIM
Nr. 77, datë 2.2.2022

PËR DISA SHTESA DHE NDRYSHIME NË VENDIMIN NR. 722, DATË
11.11.2019, TË KËSHILLIT TË MINISTRAVE, “PËR PËRCAKTIMIN E MASËS, TË
KRITEREVE, PROCEDURAVE DHE DOKUMENTACIONIT PËR VLERËSIMIN
DHE PËRFITIMIN E AFTËSISË SË KUFIZUAR E TË NDIHMËSIT PERSONAL,

DHE TË STRUKTURAVE PËRGJEGJËSE E TË DETYRAVE TË TYRE”
Në mbështetje të nenit 100 të Kushtetutës dhe të shkronjës “c”, të nenit 30, të ligjit nr.

57/2019, “Për asistencën sociale në Republikën e Shqipërisë”, me propozimin e ministrit të
Shëndetësisë dhe Mbrojtjes Sociale, Këshilli i Ministrave

VENDOSI:
1. Në vendimin nr. 722, datë 11.11.2019, të Këshillit të Ministrave, bëhen këto shtesa dhe

ndryshime:
a) Pas pikës 1, të kreut I, shtohet pika 1/1, me këtë përmbajtje:
“1/1 Modeli bio-psiko-social i vlerësimit të aftësisë së kufizuar do të zbatohet në të gjitha

qarqet e tjera, sipas procedurave të përcaktuara në këtë vendim. Qarqet, ku do të zbatohen
vlerësimi bio-psiko-social dhe afatet e nisjes së zbatimit, përcaktohen me urdhër të ministrit
përgjegjës për shëndetësinë dhe çështjet sociale. Shërbimi Social Shtetëror përcakton rregullat e
vlerësimit të aftësisë së kufizuar nga modeli mjekësor drejt atij bio-psiko-social.”;

b) Në fund të shkronjës “c”, të pikës 2, të kreut II, shtohet fjalia, me këtë përmbajtje:
“Në zonat, ku nuk ka qendra komunitare të shëndetit mendor, vlerësimi kryhet nga mjeku

specialist i qendrës shëndetësore/spitalit që ndjek pacientin.”;
c) Në kreun III bëhen shtesa dhe ndryshimi i mëposhtëm:
i. pas fjalisë së parë, të pikës 4, shtohet fjalia, me këtë përmbajtje:
“Në mungesë të kontraktimit të punonjësve me kohë të plotë, Drejtoria Rajonale e Shërbimit

Social Shtetëror kontrakton punonjës me kohë të pjesshme, kundrejt një shpërblimi të përcaktuar
nga institucioni, deri në plotësimin e pozicionit të punës.”;

ii. në shkronjën “d”, të pikës 4, fjalët “... sipas formatit 6,...” zëvendësohen me “... sipas
formateve nr. 6 dhe 6/1...”;

ç) Formatet, që i bashkëlidhen vendimit, zëvendësohen me formatet bashkëlidhur këtij
vendimi.

2. Ngarkohen të gjitha organet e administratës shtetërore shëndetësore e sociale dhe njësitë
vetëqeverisjes vendore, në të cilat zbatohet kjo skemë vlerësimi, për zbatimin e këtij vendimi.

Ky vendim hyn në fuqi pas botimit në Fletoren Zyrtare.
ZËVENDËSKRYEMINISTËR

Arben Ahmetaj


































































































































